ការសម្ភាសរបស់លោកយាយ ផុក សឿម
ក៖ អ្នកសម្ភាសឈ្មោះ ហេង សុវណ្ណនរិន្ទ    ខ៖ អ្នកត្រូវគេសម្ភាស​ឈ្មោះផុក សឿម
ពត៌មានសង្ខេបរបស់លោកយាយផុក សឿម
លោកយាយផុក សឿមមានអាយុ៦៦ឆ្នាំ។ គាត់ថាម្តាយគាត់មានកូនច្រើនណាស់តែសព្វ
ថ្ងៃនៅរស់តែ២នាក់ប៉ុណ្ណោះ គាត់មិនបានចាំថាគាត់ជាកូនទីប៉ុន្មានក្នុងគ្រួសាររបស់​គាត់ ទេ។ កាលគាត់នៅសម័យប៉ុលពត គាត់បានជម្លៀសទៅឯខាងខេត្តពោធិ៍សាត់ដែលមាន ចម្ងាយឆ្ងាយគ្រាន់បើពីខេត្តសៀមរាប។ គាត់មិនសូវចេះធ្វើកា​រដកស្ទូងស្រូវទេ កាល សម័យ​ប៉ុល​ពតទេ ព្រោះគាត់ជាងអ្នកទន្លេ ជាអ្នកនេសាទត្រី។
ក៖ បាទ! ជាដំបូងខ្ញុំសូមថ្លែងអំណរគុណដល់យាយ​ដែលបានឲ្យខ្ញុំសម្ភាស​ពីប្រវត្តិរបស់
យាយ ហើយការសម្ភាស​ហ្នឹងត្រូវបានរៀបចំដោយសាកលវិទ្យាល័យមួយ​ដែលមាន ឈ្មោះ​ថាព្រីហាំយ៉ង់ដែលនៅឯសហរដ្ឋអាមេរិក។ បាទ! គោលបំណងរបស់សាកល
វិទ្យាល័យគឺចង់សម្ភាសប្រវត្តិប្រជាជនខ្មែរ ដើម្បីរក្សារទុកប្រវត្តិប្រជាជនខ្មែរយើងឲ្យ
កូនចៅជំនាន់ក្រោយរបស់យាយអាចស្គាល់ពីប្រវត្តិរបស់ជីដូនជីតា​ ហើយរៀនអំពីប្រ
វត្តិរបស់ពួកគាត់ណាយាយណា។ បាទ! ហើយចឹងនៅពេលដែលខ្ញុំសម្ភាស​យាយចប់ ខ្ញុំនឹងដាក់ការសម្ភាស​របស់យាយហ្នឹង​នៅក្នុងវេបសាយរបស់សាលាដែលមានឈ្មោះ​ថា  www.cambodiaoralhistory.byu.edu ណាយាយ។ ចឹងតើយាយយល់ព្រមឲ្យខ្ញុំដាក់​សម្ភាស ​របស់យាយចូលទៅក្នុងវេបសាយរបស់សាលាទេយាយ?
ខ៖ ចាស!​
ក៖ បាទ! ចឹងសម្រាប់ថ្ងៃខែដែលខ្ញុំសម្ភាស​នេះគឺ នៅថ្ងៃទ១៦ ខែតុលា ឆ្នាំ២០២០។ ហើយ ការសម្ភាស​នេះត្រូវបានធ្វើឡើងនៅភូមិចុងឃ្មៀស សង្កាត់ចុងឃ្មៀស ក្រុងសៀមរាប ខេត្ត សៀមរាប ហើយខ្ញុំជាអ្នកសម្ភាស​ឈ្មោះហេង សុវណ្ណនរិន្ទ ហើយអញ្ចឹងខ្ញុំចង់ដឹងថា តើ យាយមានឈ្មោះពេញឈ្មោះអ្វីដែរយាយ?
ខ៖ ឈ្មោះសឿម។
ក៖ ត្រកូលអ្វីដែរយាយ?
ខ៖ នែ! ត្រកូលខ្ញុំផុក សឿម។
ក៖ ចុះយាយមានឈ្មោះហៅក្រៅទេយាយ?
ខ៖ អត់ទេ មានតែឈ្មោះមួយហ្នឹងឯង។
ក៖ ចុះយាយមានអាយុប៉ុន្មានហើយឆ្នាំហ្នឹងយាយ?
ខ៖ ខ្ញុំ​៦៦ឆ្នាំហើយ។
ក៖ ចុះយាយចាំថ្ងៃខែឆ្នាំកំណើតយាយបានទេ?
ខ៖ អត់ចាំទេភ្លេច។
ក៖ ឆ្នាំខ្មែរយាយចាំថាកើតឆ្នាំណាទេយាយ?
ខ៖ ឆ្នាំខ្មែរឆ្នាំវក ខែភ្លេចហើយ ថ្ងៃក៏ភ្លេចដែរ។
ក៖ បាទ! ចុះយាយមានស្រុកកំណើតនៅឯណាដែរយាយ?
ខ៖ ស្រុកខ្ញុំនៅនេះឯង។
ក៖ នៅចុងឃ្មៀសនេះឯង?
ខ៖ ចាស!
ក៖ ចុះយាយមានបងប្អូនប៉ុន្មាននាក់ដែរយាយ?
ខ៖ បងប្អូនខ្ញុំសព្វថ្ងៃនៅតែ២នាក់ទេ។
ក៖ ចុះពីមុនមកមានប៉ុន្មាននាក់ដែរយាយ?
ខ៖ ពីមុនមក នែ! ពីមុនមក៤នាក់តែងាប់អស់២ហើយ។
ក៖ បាទ! ចុះយាយជាកូនទីប៉ុន្មានដែរយាយ?
ខ៖ ខ្ញុំ អូ! កុំនិយាយទី​ម៉ែខ្ញុំគាត់កូនច្រើនណាស់ឡើង១៣ ហើយខ្ញុំនេះប្រហែលក្រោយគេ
អីក៏មិនដឹងដូចច្រើនណាស់ម៉ែខ្ញុំ។
ក៖ ចុះយាយអាចប្រាប់ឈ្មោះបងប្អូនទាំងអស់របស់យាយបានទេយាយ?
ខ៖ បងខ្ញុំទី១នោះនែឈ្មោះរឿន ទី២ឈ្មោះស៊ត  ហើយដែលរស់ដែលនៅជុំដែលខ្ញុំស្គាល់ ណាហ្នឹងទី២ ទី២ឈ្មោះស៊ត ទី៣ខ្ញុំ ទី៤ឈ្មោះកាច្រិចងាប់ហើយទី៤ អស់ហើយ ផុតពីហ្នឹង ងាប់នៅតូចៗខ្ញុំអត់ចាំដែរ។
ក៖ ចុះកាលនៅក្មេងយាយធ្លាប់បានធ្វើអ្វីខ្លះដែរជាមួយបងប្អូន?
ខ៖ ធ្វើអីយើងនេះនេសាទ រកត្រីរកអីហ្នឹងឯង។
ក៖ ចុះកាលយាយនេសាទហ្នឹងទៅខាងណាវិញយាយ?
ខ៖ រកនៅទន្លេយើងនេះឯង។
ក៖ ចុះកាលនៅក្មេងហ្នឹងយាយធ្លាប់ធ្វើស្រែចម្ការអត់យាយ?
ខ៖ អត់ទេ! រកតែនេសាទហ្នឹងតាំងពីម៉ែឪមក។
ក៖ ចុះយាយធ្លាប់បានលេងល្បែងកំសាន្តអត់ទេជាមួយបងប្អូនកាលនៅក្មេង?
ខ៖ អត់ទេ។
ក៖ ចុះសព្វថ្ងៃបងប្អូនរបស់យាយនៅឯណាដែរយាយ?
ខ៖ គេនៅឯស្អីណាជិតទៅសមុទ្រនោះម្នាក់នោះនៅតែហ្នឹងឯង មានតែខ្ញុំម្នាក់ឯងនៅនេះ។
ក៖ ចុះសព្វថ្ងៃនៅតែ២នាក់ហ្នឹងទេ?
ខ៖ ចាស!
ក៖ ចុះយាយចាំឈ្មោះម្តាយយាយឈ្មោះអ្វីដែរយាយ?
ខ៖ ឈ្មោះសំ តាអត់ចាំទេ ភ្លេចគាត់ខូចកាលខ្ញុំនៅតូចៗ។
ក៖ ចុះឪពុកវិញ ឪពុកយាយឈ្មោះអ្វីដែរ?
ខ៖ ឪពុករបស់គាត់នោះ?
ក៖ ឪពុករបស់យាយ?
ខ៖ ឪពុកខ្ញុំហី?
ក៖ បាទ!
ខ៖ ឈ្មោះផុកហ្នឹងឯង។
ក៖ ចុះម្តាយរបស់យាយគាត់ជាមនុស្សបែបណាដែរយាយ? គាត់កាចឬកស្លូតដែរ?
ខ៖ គាត់កាចណាស់។
ក៖ យាយអាចប្រាប់បានទេពេលវេលានៅក្មេងហ្នឹងម៉េចដែរ?
ខ៖ គាត់កាចមែនហ្នឹងឯងក្មួយអើយយើងធ្វើអីខុសគាត់វាយគាត់អីទៅណា។
ក៖ ចុះម្តាយរបស់យាយគាត់មានមុខរបរអ្វីដែរ?
ខ៖ នេសាទ។
ក៖ អ៎! នេសាទទាំងឪពុកទាំងម្តាយ?
ខ៖ ចាស!
ក៖ ចុះឪពុករបស់យាយគាត់ជាមនុស្សកាចឬស្លូតដែរយាយ?
ខ៖ ឪពុកខ្ញុំគាត់កាចដែរ តែគាត់មិនដែលសូវរករឿងខ្ញុំទេ។ គាត់កាចគាត់មានពេលគាត់
យើងខុសខ្លាំងបានគាត់កាច។
ក៖ ចុះឪពុកម្តាយរបស់យាយធ្លាប់ប្រាប់សាច់រឿងរបស់គាត់ កាលពីក្មេងៗមកកាន់យាយ
ទេ?
ខ៖ អត់ចាំទេក្មួយអើយប្រាប់ប៉ុន្តែយើងអត់ចាំ សព្វថ្ងៃនេះដូចមនុស្សឆ្កួតនិយាយមុន​
ក្រោយ។
ក៖ ចុះយាយបានរៀនជំនាញអ្វីខ្លះដែរពីឪពុកម្តាយយាយ?
ខ៖ មានរឿងអីផងមានតែរករបរត្រីនេះឯង។
ក៖ ចុះកាលនៅរកត្រីហ្នឹងយាយចេះធ្វើអ្វីខ្លះដែរយាយ? នេសាទបែបណាដែរ?
ខ៖ ធ្វើប្រហុកធ្វើត្រីយើងហ្នឹងឯង រាយមងរាយអី។
ក៖ ចុះយាយមានចុះទូកទៅនេសាទនឹងគេទេយាយ?
ខ៖ ទៅដែរ ប៉ុន្តែខ្ញុំទៅម្តងម្នាលខ្ញុំទៅលេងឪពុកខ្ញុំមិនសូវឲ្យទៅ។
ក៖ បាទ! ចុះយាយចាំជីដូនជីតាខាងម្តាយទេយាយ?
ខ៖ អត់ទេ! អត់ចាំទាំងអស់ខាងឪពុកក៏មិនចាំខាងម្តាយក៏មិនចាំ កាលខ្ញុំកើតមកគាត់ខូច
ហើយ។
ក៖ ចុះយាយមានបងប្អូនឬក៏សាច់ញាតិដែលរស់នៅក្រៅប្រទេសទេយាយ?
ខ៖ អត់មានទេ។
ក៖ ចុះស្វាមីរបស់យាយមានឈ្មោះអ្វីដែរយាយ?
ខ៖ ឈ្មោះវ៉ាត ឈ្មោះឈន វ៉ាត។
ក៖ ចុះយាយបានរៀបអាពាហ៍ពិពាហ៍ជាមួយស្វាមីហ្នឹងប្រហែលប៉ុន្មានឆ្នាំហើយយាយ?
ខ៖ ខ្ញុំបាន៣០ឆ្នាំហើយគាត់ខូច សព្វថ្ងៃគាត់ខូចហើយ ខូច៨-៩ឆ្នាំហើយ។
ក៖ ចុះកាលរៀបអាពាហ៍ពិពាហ៍ហ្នឹងត្រូវបានរៀបចំឡើងដោយឪពុកម្តាយឬក៏រៀបចំ
ឡើងដោយចិត្តខ្លួនឯងដែរយាយ?
ខ៖ បានកាលសម័យអាពត អាពតគេរៀបឲ្យ។
ក៖ ចុះយាយបានស្រឡាញ់គ្នាទេកាលហ្នឹង?
ខ៖ មិនដឹងស្រឡាញ់ម៉េចផង សម័យអាពតហ៊ានស្រឡាញ់ហា៎ ហ៊ានស្រឡាញ់គេវាយ ចោល។
ក៖ ចុះយាយធ្លាប់ស្គាល់ស្វាមីពីមុនរៀបការទេយាយ?
ខ៖ អត់ទេ។
ក៖ អត់ដែលស្គាល់គ្នាសោះ?
ខ៖ ចាស!
ក៖ ស្វាមីរបស់លោកយាយគាត់មកពីស្រុកណាដែរយាយ?
ខ៖ គាត់នៅភ្នំពេញ។
ក៖ នៅភ្នំពេញធ្លាក់មកដល់សៀមរាប?
ខ៖ ចុះខ្ញុំគេឲ្យកងចល័តយើងទៅទៅចេះតែទៅៗជួបទៅណាទៅខាងពោធិ៍សាត់នោះ។
ក៖ ចុះកាលហ្នឹងយាយមានអាយុប៉ុន្មានដែរយាយនៅសម័យប៉ុល​ពតហ្នឹង?
ខ៖ ខ្ញុំចូល​១៩-២០ឆ្នាំហើយកាលហ្នឹង។
ក៖ អញ្ចឹងកាលហ្នឹងគេហៅថាកងចល័ត?
ខ៖ កងចល័ត។
ក៖ ប៉ុន្តែនៅក្រុមនារី។
ខ៖ ចាស!
ក៖ អញ្ចឹងនៅពេលដែលយាយចល័តដំបូងគេឲ្យយាយទៅខាងណាដែរយាយ?
ខ៖ ទៅខាងពោធិ៍សាត់នោះឯង ហើយឪពុកម្តាយខ្ញុំគេឲ្យឡើងទៅឯណាទេគាត់និយាយ
ស្អីទេមើលភ្លេចបាត់ហើយ។
ក៖ បាទយាយ ហើយកាលសម័យប៉ុល​ពតហ្នឹងយាយទៅពោធិ៍សាត់ហ្នឹងយាយជិះអ្វីទៅ ដែរយាយ?
ខ៖ ជិះឡាន គេថាយើងកងចល័តគេឲ្យដើរធ្វើការគ្រប់កន្លែង។
ក៖ ចុះកាលហ្នឹងយាយធ្វើការអ្វីខ្លះដែរយាយ?
ខ៖ គេឲ្យដកស្ទូង​ច្រូតអីណា យើងធំៗហើយបើក្មេងៗគេឲ្យទូលជីអាចម៍ជីអីទៅណា។
ក៖ ចុះការហូបចុកនៅពោធិ៍សាត់ហ្នឹងយ៉ាងម៉េចដែរយាយ?
ខ៖ វេទនាណាស់ពួកខ្ញុំនោះ បបរលាយអាដែរត្រកួនយើង ហើយបបរស្ករក៏លាយត្រកួន
ដែរ។
ក៖ បាទ! បបរស្ករយ៉ាងម៉េចវិញយាយ?
ខ៖ ដូចថាបង្អែមយើងណាក៏គេលាយត្រកួនដែរអង្ករមានមួយគ្រាប់ៗ។
ក៖ ចុះយាយទៅតែពោធិ៍សាត់ហ្នឹងទេឬមានៅកន្លែងផ្សេងទៀតដែរយាយ?
ខ៖ ទៅដល់ស្អីគេហៅភ្នំឱរ៉ាល់អីណាគេឲ្យជញ្ជូនអង្ករ​ជូនស្រូវឡើងនោះឯង ទៅដល់​ហ្នឹងក៏ យួនវាយដាច់មកត្រឡប់មកវិញមក។
ក៖ អញ្ចឹងនៅពេលដែលអាពតចូលមកដំបូងហ្នឹងកាលហ្នឹងយាយមានម៉េចដែរ? ភិតភ័យ ម៉េច? តើយាយអាចប្រាប់បានទេ?
ខ៖ យើងមិនដែលដឹងភ័យ​ភិតទាន់តែមែនទែន កាលហ្នឹងនៅក្មេងផងដឹងអីភ័យគិតតែ
ពីរត់ណា​ឃើញយួនក៏ខ្លាចឃើញអាពតក៏ខ្លាចចេះតែរត់ទៅ។
ក៖ ចុះកាលហ្នឹងយាយទាន់សម័យលន់​នល់ទេយាយ?
ខ៖ ទាន់!
ក៖ តើយាយអាចប្រាប់បន្តិចបានទេថាសម័យលន់នល់យ៉ាងម៉េចដែរយាយ?
ខ៖ សម័យលន់នល់មានម៉េចវាយើងមានអាពតម្ខាង ហើយខ្មែរក្រហមស្អីៗណាឡូកឡំ
គ្នា។ ខ្ញុំមិនសូវចាំផងយ៉ាប់ណាស់ចាសហើយក្មួយអើយ ចាសហើយភ្លេចអស់ សព្វថ្ងៃកូន
វង្វេងកូនហៅអីមើលមិនស្គាល់ទេ។
ក៖ បាទយាយ! ចុះកាលនៅសម័យប៉ុល​ពតហ្នឹងធ្វើការមួយថ្ងៃប៉ុន្មានម៉ោងដែរយាយ?
ខ៖ ធ្វើយើងតាំងពីព្រឹកម៉ោង ៦-៧ ដល់ម៉ោង១១ បាយទៅបានឈប់ គេវាយជួងទៅឈប់ ហូបបាយទៅ ដល់ពេលយើងសម្រាកមួយម៉ោងក៏ចុះវិញទៅ​ចុះវិញ ហើយជួនកាលម៉ោង៧ -៨យប់បានឡើងគេឲ្យ អាផុតធ្វើការហើយគេឲ្យនៅប្រជុំនៅនឹងដីហាលភ្លៀងហ្នឹងឯងទៀត ទាល់តែចប់ប្រជុំហ្នឹងបានមកផ្ទះហូបបាយរួចក៏នាំគ្នាទៅងូតទឹកងូតអីដេក។
ក៖ ចុះកាលហ្នឹងយាយបានចូលទេ គេមានឲ្យរៀនឲ្យអីទេយាយ?
ខ៖ អត់បានរៀនទេ កាលហ្នឹងអាពតអត់បានរៀនទេ។
ក៖ ចុះពេលបែកប៉ុលពតមកហ្នឹងយាយមានហេតុការណ៍អីខ្លះដែរយាយ យាយអាប្រាប់
បានទេ?
ខ៖ បែកអាពតមិនមានហេតុការណ៍អីអត់ទេ។
ក៖ យាយបកមក?
ខ៖ បកមកស្រុកវិញខ្ញុំទៅវាប្អូនធម៌ខ្ញុំទៅភ្នំពេញ​ទៅៗក៏ទៅឯនោះវាយ៉ាប់ពេកក៏ខ្ញុំត្រឡប់
មកវិញ សុំឡានគេជិះមកស្រុកវិញមក។
ក៖ ចុះយាយមានមិត្តភិក្ត​ឬក៏ខ្លើអត់ទេ កាលនៅពោធិ៍សាត់សម័យប៉ុល​ពតហ្នឹង។
ខ៖ មាននោះឯង តែភ្លេចអស់ហើយក្មួយអើយសព្វថ្ងៃឃើញគេហៅមិនឃើញក៏អត់ទៅ គេ ហៅឆ្លើយគេទៅណាភ្លេចគេអស់។
ក៖ ចុះយាយចេះអាន និង ចេះសរសេអក្សរខ្មែរទេយាយ?
ខ៖ អត់ទេ! អត់ដែលរៀនផង។
ក៖ ចុះយាយអាចប្រាប់បន្តិចបានទេថាការធ្វើស្រែចម្ការនៅសម័យប៉ុល​ពតហ្នឹងយ៉ាងម៉េច
ដែរយាយ?
ខ៖ ធ្វើស្រែចម្ការមានអីដូចតែយើងរាល់ថ្ងៃចឹងឯង ប៉ុន្តែគេឲ្យស្ទូងឲ្យដកណាអត់បានភ្ជួររស់
អញ្ចឹងទេ។ គេឲ្យយើងដកទៅយើងយកស្រូវហ្នឹងទៅស្ទូងទៅ យើងរៀនបានគេទៅអាយើង
អ្នកទន្លេយើងរៀនតាមគេមុខដំបូគេមើលងាបសឹងងាប់។ គេថាយើងអ្នកទន្លេមិនចេះគេមិន
មែនថាអ្នកទន្លេទេគេថាអាអ្នកទីក្រុងមិនដែលចេះធ្វើអីទេខឹងគេ។ ខ្ញុំខឹងគេអត់និយាយទេ ចាប់​ដោត ចាប់ដោតយកគ្នាចេះដុះល្អដែរ។
ក៖ ហ្នឹងហើយ យាយដោយសារខ្ញុំឮថាភាគច្រើនអ្នកដែលមកពីភ្នំពេញអីស្លាប់ច្រើន
ណាស់ដោយសារអត់ចេះធ្វើការ។
ខ៖ គេថាយើងអ្នកទីក្រុងមិនចេះធ្វើអី មិនមែនអ្នកអាពតទេ អាអ្នកប្រជាជនដូចគ្នាហ្នឹងវាថា
ឲ្យយើងសុទ្ធតែពួកពីទីក្រុងវាមិនមានចេះធ្វើអីវាទេ។ វាទៅធ្វើស្រែធ្វើអីចឹងម៉េចកើតខ្ញុំខឹងខ្ញុំ
ខ្ញុំចេះតែចាប់ដោត ចាប់ដោតឲ្យលឿនទាន់ហ្អែង កុំឲ្យហ្អែងមើលងាយ​ដល់ទៅចេះតែដុះ ដែរ​ណា។
ក៖ ចុះកាលហ្នឹងយាយធ្លាប់បានឃ្លានពេកមានធ្លាប់លួចអីគេហូបអត់យាយ?
ខ៖ ទេ! ខ្ញុំមិនដែលហ៊ានលួចអីគេទេ តែបន្លែខ្ញុំមិនហ៊ានមិនដែលសូវហូបផង ដូចថាក្រពះ
រៀងចាំចឹងហូបតិចគេឲ្យប៉ុណ្ណាហូបប៉ុណ្ណឹងឯង។
ក៖ ចូលកាលហ្នឹងអ្នកនៅសហករណ៍ដែលយាយនៅហ្នឹងមានអ្នកដែលលួចហើយគេយក ទៅណាដែរយាយ?
ខ៖ មាន! មានគេលួចទៅក៏ចាប់បានគេយកទៅវាយចោលទៅ។
ក៖ គេអត់មានយកទៅអប់រំទេ?
ខ៖ អត់! ដល់ខ្ញុំឃើញចឹងខ្លាចអត់ហ៊ានលួចអីគេទេ។ បើបងធម៌ខ្ញុំគេលួចបុកស្រូវនោះគេថា ឲ្យខ្ញុំមើលផ្លូវ មើលផ្លូវឲ្យគេបានបើថាឲ្យទៅបុកឲ្យគេគឺអត់ទៅបុកឲ្យគេម្តងបានអង្ករមួយ កំប៉ុង​កូនអើយ ពងអស់ហើយនេះ ដល់ចឹងដល់យូរៗចឹងបានគេមើលងាយអ្នកទីក្រុង។
ក៖ ចុះយាយធ្លាប់ប្រកបអាជីវកម្មលក្ខណៈគ្រួសារដូចចិញ្ចឹមគោ ចិញ្ចឹមជ្រូក ចិញ្ចឹមមាន់
យាយធ្លាប់ទេ?
ខ៖ អត់ដែលទេ ខ្ញុំអត់ដែលចិញ្ចឹមឪពុកខ្ញុំអត់ឲ្យចិញ្ចឹមគាត់ថាបាបគាត់អត់ឲ្យចិញ្ចឹម។
ក៖ ចុះតាំងពីក្មេងរហូតមកដល់ឥឡូវលោកយាយធ្លាប់ប្រកបការងារអ្វីខ្លះដែរដើម្បី បាន ប្រាក់​កម្រៃមិនចិញ្ចឹមគ្រួសារដែរយាយ?
ខ៖ ខ្ញុំឥឡូវអត់មានរកអីទេតែកូនគេរកមកបានទៅគេឲ្យហូប។
ក៖ ប៉ុន្តែកាលពីក្មេងមកដល់ឥឡូវ?
ខ៖ នៅពីក្មេងខ្ញុំនេសាទហ្នឹងឯងចិញ្ចឹមកូនធ្វើប្រហុកធ្វើត្រីអីចិញ្ចឹមកូន។
ក៖ តែនេសាទមួយមុខទេ?
ខ៖ ចាស!
ក៖ អញ្ចឹងយាយអាចប្រាប់បានទេថា តើពេលណាដែលជាពេលវេលាពិបាកជាងគេបំផុត
ដែរយាយ?
ខ៖ និយាយរឿងពិបាកនោះរាល់ថ្ងៃនោះក៏ពិបាកដែរ ពិបាកកូនរកមិនបានយើងអត់ យើង
ដឹងទៅរកឯណាខ្ញុំចាស់ហើយទៅរកឯណាបានទេ នៅពីក្មេងទៅយើងចេះតែទៅៗជួយ
កូន។
ក៖ ចុះយាយមានពេលវេលាណាដែលសប្បាយជាងគេអត់យាយ?
ខ៖ មានចឹងឯងកាលគ្រួសារនៅមានដូចថាគាត់រកបានមកយើងទៅបុណ្យទៅទានអីទៅ
យើងសប្បាយនឹងគេទៅយើងមានដូចថាយើងមានទឹកលុយណាក្មួយ ទៅៗសប្បាយនឹងគេ
ទៅគេទៅវត្តណា វត្តណាយើងទៅនឹងគេទៅសប្បាយទៅដល់សព្វថ្ងៃកូនរកមិនបានក៏អត់។
ក៖ ចុះតាំងពីក្មេងរហូតមកដល់ពេលនេះតើជីវិតរបស់យាយមានការផ្លាស់ប្តូរអ្វីខ្លះដែរ យាយ?
ខ៖ គ្មានផ្លាស់អីទេដូចតែមុនចឹងឯង នៅពេលពីក្មេងក៏ដូចយើងមកចាស់យើងអត់ធ្វើម៉េច ម៉ែ​ឪអត់។
ក៖ ចុះកាលនៅក្មេងយាយធ្លាប់មានក្តីស្រម៉ៃថាពេលធំឡើងចង់ធ្វើអ្វីឬក៏ចង់រកស៊ីអីទេ
យាយ?
ខ៖ ចង់ដែរតែយើងអត់ម៉េចរកបាននឹងគេ។
ក៖ កាលហ្នឹងចឹងធ្វើអ្វីដែរយាយ?
ខ៖ ចង់ដូចថាឃើញគេកាត់ដេរចឹង ខ្ញុំដូចជំនាញដូចថាចង់ចិត្តចង់ទៅតែកាត់ដេរតែយើងវា
អត់ម៉ែឪអត់ធ្វើម៉េចឲ្យចេះនឹងគេ។
ក៖ ចុះលោកយាយចូលចិត្តពិសារម្ហូបអ្វីដែរលោកយាយ? ម្ហូបអ្វីចូលចិត្តហូបជាងគេ?
ខ៖ ម្ហូបចូលចិត្តហី?
ក៖ បាទ!
ខ៖ ចូលចិត្តស្អីទេ ខ្ញុំមានតែខមួយមុខ ហើយនិង យើងអាំងត្រីងៀតត្រីអីទៅមានតែ២មុខ
ហ្នឹងឯង។
ក៖ ចុះកាលនៅក្មេងៗយាយចូលចិត្តស្តាប់តន្ត្រីចម្រៀងអត់យាយ?
ខ៖ ចូលចិត្តស្តាប់ដែរតើ។
ក៖ ចុះលោកយាយចូលចិតស្តាប់បទនរណាច្រៀងដែរលោកយាយ?
ខ៖ បទនែ ហ៊ុយ មាស ហើយនិង ស៊ិន ស៊ីសាមុតអីនោះឯង។
ក៖ ចុះកាលនៅក្មេងៗយាយបានលេងល្បែងប្រជាប្រិយតាមវត្តតាមអីនឹងគេអត់យាយ?
ខ៖ អត់ទេ! អត់ចេះលេងគេរាំរែកអីខ្ញុំអត់ចេះ។
ក៖ ចុះយាយមានចេះលេងឧបករណ៍តន្ត្រីអីអត់យាយ?
ខ៖ អត់!
ក៖ ចុះក្នុងក្រុមគ្រួសារយាយមានអ្នកចេះលេងអីអត់ទេ?
ខ៖ អត់មានទេ។
ក៖ អត់មានខ្សែសិល្បៈទេ?
ខ៖ ចាស!
ក៖ ចុះមកដល់សព្វថ្ងៃនេះលោកយាយមានកូន និង ចៅប៉ុន្មាននាក់ហើយលោកយាយ?
ខ៖ ចៅ២ កូននោះ៤នាក់ ៥នាក់ទាំងមីស្រីមួយ។
ក៖ អញ្ចឹងយាយអាចប្រាប់ឈ្មោះកូនរបស់យាយបានទេតាំងពីបងគេមក?
ខ៖ បងគេឈន វ៉េតទៅ ឈន ផល្លីហ្នឹងស្រីហើយ អាក្រោយមកឈន ផល្លា ផល្លាមកបាន
ណាស៊ី សំបូរអស់ហើយ៥នាក់។
ក៖ អញ្ចឹងមកដល់ចុងបញ្ចប់នេះលោកយាយមានអ្វីចង់ផ្តាំផ្ញើទៅកាន់កូនចៅជំនាន់ក្រោយ
របស់លោកយាយទេ? ថាគាត់គួរតែរស់នៅបែបណាឬក៏គាត់គួរធ្វើអំពើបែបណាក្នុងសង្គម
ដែរលោកយាយ?
ខ៖ ខ្ញុំសព្វថ្ងៃមានតែផ្តាំផ្ញើរកូនថាយើងកុំឲ្យផឹកស្រា និង ជក់ម៉ាជក់អីគេចឹង ហើយកូនខ្ញុំនិ
យាយឃើញនោះក្មួយកូនខ្ញុំល្អដែរ។ ត្បិតតែ៤ប្រុសច្រើនតែគាត់ចេះជក់ចេះអីនឹងគេទេ បើ ស្រាហូបម្តងមួយយាមហូបលេងម្តងមួយយាម ហូបតែនៅផ្ទះទេទៅផ្ទះគេមិនងាយទេ អញ្ចឹង​បានគេថាខ្ញុំគាត់កូនច្រើនប្រុសមែន ប៉ុន្តែកូនគាត់ល្អ។
ក៖ ចុះលោកយាយមានអ្វីទៀតទេលោកយាយ?
ខ៖ អត់ទេអស់ហើយ។
ក៖ បាទ! អញ្ចឹងខ្ញុំសូមអរគុណដល់លោកយាយដែលបានចំណាយពេលវេលាសម្ភាស​ជា មួយ​ខ្ញុំលោកយាយណា ខ្ញុំសូមជូនពរឲ្យលោកយាយមានសុខភាពល្អ និង មានសំណាងល្អ និង មានសុភមង្គលក្នុងក្រុមគ្រួសារលោកយាយណា។
ខ៖ ចាស!
ក៖ បាទ!
